NODWCH EICH RHIF ARHOLIAD AR FRIG POB TUDALEN

	
	[image: image1.png]Cymdeithas
Cyfieithwyr
Cymru







ARHOLIAD AELODAETH GYFLAWN
6 Ebrill 2019
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o ysgrif Gwreiddio gan Meleri Davies yn y gyfrol Codi Llais gol. Menna Machreth
Darn 2 – addasiad o erthygl ar golwg360
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Mae bod ar benllanw cyfnod mamolaeth eich plentyn olaf yn gyfle da i bendroni a gwerthfawrogi bywyd.  Ymhen y mis, pan aiff y fechan i’r feithrinfa, byddaf innau’n mynd yn ôl yn betrus gyffrous i weithio fel prif swyddog mewn menter gymdeithasol fechan.  Camu’n ôl i fyd gwaith, ond yn bwysicach, camu’n ôl i fwrlwm datblygu prosiectau sydd wedi’u gwreiddio’n ddwfn yn y gymuned lle dwi’n byw.  Ar y naill law, mae rhywun yn edrych ymlaen at y rhyddid ymenyddol sy’n dod o fyw y tu allan i’r swigen fagu, ond ar y llaw arall, dwi’n meddwl y bydda i hefyd yn galaru am addfwynder y cyfnod cynnar yma – cyfnod o gariad gofalgar, o agosatrwydd cyfrin mam a’i babi. 

Wedi dweud hynny, nid bod yn fam sy’n fy niffinio i.  Dwi’n fam falch, ond wrth setlo i gyfnod mamolaeth y tro hwn – gyda’m trydydd plentyn – roeddwn i’n cael mwy o drafferth gollwng gafael yn fy ngwaith ac ymgolli yn fy mabi.  Dydy cyfaddef hynny ddim yn hawdd, ond dwi’n ffeindio bod y gwrthgyferbyniad rhwng bod yn fam ac yn weithiwr proffesiynol yn rhan annatod o’m cymeriad.  Alla i ddim gwahanu’r fam feddal oddi wrth y gweithiwr cymunedol angerddol.  Ond nid dau begwn sydd yma chwaith, mae fy ngwaith wedi’i angori yn y gymuned lle dwi’n magu fy mhlant, a’r rheswm dros fodolaeth y gwaith hwnnw ydy creu dyfodol gwell i’r ardal hyfryd lle rydw i a’m teulu’n byw.  Mae’r fam a’r wraig broffesiynol yn cyd-fyw. 

Yn anochel, mae byd gwaith a chartre’n gorgyffwrdd.  Dwi bellach yn arbenigwr ar newid clwt wrth drefnu cyfarfod dros y ffôn, ac mae’r dechnoleg fodern yn felltith yn yr ystyr nad oes dianc rhagddi.  Jyglo er mwyn gwella’r cydbwysedd rhwng cartref a gwaith yw un o’r heriau mwyaf i famau sy’n gweithio. 

PAPUR 2 CYFLAWN – CYFIEITHU O’R GYMRAEG I’R SAESNEG
Darn 2

Mae methiant yn y farchnad yma yng Nghymru, a hynny oherwydd gwybodaeth amherffaith neu anghymesur rhwng benthycwyr a busnesau.  Mae’n anodd i fenthycwyr wahaniaethu rhwng busnesau risg uchel ac isel heb fynd i gostau sylweddol, felly maen nhw’n mynnu bod y rhai sy’n benthyg yn darparu tystiolaeth o’u hanes ariannol neu warant cyfatebol ar gyfer y cyllid ac yn seilio’u penderfyniad ar hynny yn hytrach nag ar debygolrwydd llwyddiant economaidd.  Mae hyn yn arwain at wrthod cyllid i rai busnesau a allai lwyddo, ac yn llesteirio twf economaidd.  Ar ben hynny, gall methiannau o ran gwybodaeth gael eu dwysáu o dan amodau economaidd ansicr sy’n golygu bod benthycwyr yn llai parod i fentro.

I gywiro’r methiant hwn yn y farchnad a galluogi’r wlad i’w rhoi ei hun ar lwybr twf cynaliadwy a chynhwysol, creu swyddi, ac adeiladu ar y meysydd lle mae ganddi fantais gystadleuol, mae ar Gymru angen banc datblygu i arwain ei heconomi.  Oherwydd bod ei amcanion penodol yn gysylltiedig ag ychwanegu gwerth economaidd, cymdeithasol ac amgylcheddol, yn hytrach na dim ond elw, gall banc datblygu ysgogi cyllido preifat.  A chymryd bod banc datblygu Cymru’n canolbwyntio ar y mannau lle mae’r farchnad yn amlwg yn methu, gallai hefyd gyflawni swyddogaeth bwysig wrth gefnogi busnesau sydd â photensial i lwyddo, ochr yn ochr â lleihau anwadalwch cost benthyca arian.

Dylai banc datblygu fod yn rhan o becyn cymorth i oresgyn methiannau’r farchnad yng Nghymru a chefnogi polisïau cenedlaethol a rhanbarthol pendant a fydd yn targedu twf cyflymach ac yn cryfhau gwytnwch economaidd.  Er mwyn llwyddo i gyflawni’r amcanion hyn, byddai angen bod gan fanc datblygu Cymru dair egwyddor allweddol: rheolaeth gadarn ar risg, mandad pendant, a threfn llywodraethu a goruchwylio glir.  Byddai hynny’n sicrhau bod economi Cymru yn cael ei harwain gan law amlwg banc datblygu, yn hytrach na llaw anweledig y marchnadoedd ariannol. 

ARHOLIAD AELODAETH GYFLAWN
6 Ebrill 2019
Y DARN I’W GYFIEITHU CYN YR ARHOLIAD
Cyfieithu o’r Gymraeg i’r Saesneg
Ffynhonnell y darn:

Addasiad o ran o gyfrol Y Gymru Ddiwydiannol yng nghyfres Diwylliant Gweledol Cymru.

CYFIEITHU O’R GYMRAEG I’R SAESNEG
Nid oedd lle i falchder diwydiannol na mynegiant gwladgarol o Gymreictod ymhlith y gweledigaethau cyfoes a ddangoswyd yng Nghastell Caerdydd.  Er bod Cymru yn bwysig i Bute a Bute yn bwysig i Gymru, parhaodd y trydydd ardalydd yn Albanwr Seisnig.  Ac yntau’n hynafiaethydd, roedd yn ymwybodol iawn o draddodiad llenyddol Cymru, a chefnogai’r Eisteddfod i ryw raddau.  Astudiodd ei bensaer gestyll Conwy, Caernarfon a Chaerffili, gan fenthyca oddi wrthynt.  Mae’n bosibl na welwyd agwedd mor eclectig gan yr un noddwr na phensaer na chynt na chwedyn, a pharodd eu gwaith syndod i feirniaid cyfoes, hyd yn oed mewn oes o fenthyciadau esthetig niferus. 

Eto i gyd, yr unig destunau Cymreig a gynhwyswyd oedd rhai cerfiadau o anifeiliaid o’r Mabinogi a bywyd Robert y Conswl, arglwydd Normanaidd Morgannwg yn ystod y ddeuddegfed ganrif, a welir yn y murluniau yn y neuadd wledda.  O ganlyniad, ni chafodd y gweithiau celf anhygoel hyn, a ddenodd y fath sylw yn y wasg Seisnig, nemor ddim sylw yng Nghymru ei hun y tu allan i Gaerdydd.  Ychydig iawn a oedd gan sylwebyddion adfywiad cenedlaethol y cyfnod i’w ddweud amdanynt.  Dichon y teimlai’r cenedlaetholwyr fod cyfle godidog wedi ei golli. 

Ac eto, yn eironig, yr oedd cysylltiad anuniongyrchol rhwng buddsoddiad anferth Bute ac ambell fynegiant celfyddydol pwysig o’r adfywiad cenedlaethol.  Cyfrannodd Bute yn hael er mwyn i William Goscombe John, mab un o’r crefftwyr lleol a gyflogasai, ymuno ag ysgolion yr Academi Frenhinol a theithio’n helaeth, ond pan ddychwelodd yntau i’w stiwdio yn Llundain, bu’n gweithio ar y math o ddelweddaeth genedlaethol nad oedd arlliw ohoni ym mhlastai’r ardalydd. 

Gwelwyd yr un diffyg diddordeb mewn deunydd Cymreig yn nawdd diwydianwyr eraill ym Mro Morgannwg yn anterth oes Victoria.  Cododd rhai ohonynt blastai helaeth, ond â chynnyrch artistiaid a gweithdai estron y’u llanwent gan amlaf. 

